
Il-Kumitat iltaqa' fil-Palazz, il-Belt Valletta, fis-7.27 p.m.

Talba

MINUTI

Il-Minuti tal-laqgħa Nru. 5 li saret fl-4 ta’ Diċembru, 2003, ġew konfermati.

IĊ-CHAIRPERSON (Onor Helen D’Amato):   Qabel ma nkomplu b'din it-tieni  laqgħa dwar il-ħatra tal-kummissarju għat-tfal, nixtieq ngħidilkom li d-Dipartiment għall-Promozzjoni tas-Saħħa bagħtli żewġ dokumenti b’riferenza għal proġett ta' l-Unjoni Ewropea li qed tipparteċipa fih id-Dipartiment għall-Promozzjoni tas-Saħħa, intitolat: “Tackling health inequalities and social exclusion:  a European perspective”  u se ngħaddihom lis-segretarja tal-kumitat għal min jixtieq jagħtihom daqqa t’għajn jew inkella jkollu kopja tagħhom.  

ONOR. MARIE LOUISE COLEIRO: Ma nafx x’jagħmlu kumitati oħrajn, imma jiena fuq dan il-kumitat nista’ nitkellem.  Bħala kumitat nirċievu ħafna informazzjoni,  leaflets, booklets, eċċ. u naf li s-segretarja żżomm kopja tagħhom, imma naħseb li f’dan il-Parlament li suppost għandu librerija - il-librerija li għandna hija biss arkivju u mhux librerija - għandu jkun hemm rokna fejn fiha jinżammu l-gazzetti u l-informazzjoni kollha li nirċievu li tkun aċċessibbli għal kulħadd u mhux neċessarjament ikollok tistaqsi lis-segretarja għal xi dokument.   Għandu jkun hemm post fejn wieħed ikun jista' jmur biex jagħmel riferenza għar-rivisti, kotba, leaflets u pubblikazzjonijiet li jiġu ppreżentati lill-kumitat.  L-informazzjoni li tingħatalna hija verament utli imma nkunu nafu biha aħna biss, membri ta’ dan il-kumitat, u żgur li tinteressa membri parlamentari oħrajn.

IĊ-CHAIRPERSON:  Wieħed jista’ jgħaddi dan is-suġġeriment li qed tagħmel l-Onor Coleiro lill-iSpeaker.  Bħalma tafu, jien ngħaddi kull informazzjoni li nirċievi lill-membri ta' dan il-kumitat pero' ma nafx hemmx rokna per se fejn jinżammu dawn il-pubblikazzjonijiet informattivi.  Nitlob lis-segretarja tgħaddi dan is-suġġeriment lill-iSpeaker u mbagħad naraw minn hemmhekk.  L-Onor. Cristina.

ONOR. DOLORES CRISTINA (Segretarju Parlamentari, Ministeru tal-Politika Soċjali):  Apparti mill-fatt li forsi din ir-rokna ma tinstabx, kif inhuma għaddejjin il-pjani biex il-kumitat, flimkien ma’ kumitati oħra,  ikollu kamra tiegħu fi ħdan il-parlament(  

IĊ-CHAIRPERSON:  Kif fhimt jien, il-kamra m’hijiex se tiġi allokata għall-kumitat per se imma għaċ-chairperson.  L-intenzjoni hija li ċ-chairperson ta’ kull kumitat ikollu kamra u allura mhux il-każ li din il-kamra tintuża għall-iskop li semmiet l-Onor. Coleiro.  Jekk il-kamra hija għaċ-chairperson  ifisser li ma jkunx hemm aċċess għaliha b’mod liberu mill-membri. Ma nafx fiex waslu l-pjanijiet biex iċ-chairpersons  jingħataw kamra imma safejn naf jien, ried isir tibdil strutturali fil-post biex setgħu jiġu akkommodati ċ-chairpersons kollha u naturalment dan jieħu ż-żmien.
ONOR. DOLORES CRISTINA: Nawguralek li qabel ma tgħaddi din il-leġislatura kollha, ikollok il-kamra!  Jiena domt leġislatura sħiħa b’żewġt ikmamar identifikati u anke bit-tapit magħżul, pero` sfortunatament ma rnexxilix nidħol f’kamra!  

IĊ-CHAIRPERSON: Nistgħu nirreġistraw dan il-punt u ngħadduh lill-House Business Committee pero` s-suġġeriment ta' l-Onor. Coleiro mhux se jiġi milqugħ  meta jkolli l-kamra għax mhux se jkun hemm aċċess liberu għall-membri kollha imma naqbel li għandu jkollna librerija żgħira fejn jinżammu d-diversi pubblikazzjonijiet u informazzjoni li nirċievu bħala kumitat u mhux jinżammu f’xi kexxun jew  f’xi cupboard x'imkien.

ONOR. DOLORES CRISTINA: Mhux se noqgħod naħli l-ħin illum pero` meta jkollna l-opportunita` nistgħu niddiskutu dan il-punt għax hemm mod u mezzi kif jista' jkollna kamra komuni li tintuża bħala librerija għall-kwantita` ta’ dokumenti li tressqu quddiem il-Kumitat dwar l-Affarijiet Barranin u anke dan il-kumitat, u jekk għadkom bl-idea li jintuża l-premises fejn qabel kien hemm l-EU Directorate, hemm kwantita` ta’ spazju.  

IĊ-CHAIRPERSON: Fil-fatt nistgħu ngħaddu immedjatament dan is-suġġeriment lill-Uffiċċju ta’ l-iSpeaker għax jiena persważa li għadu ma beda xejn … (Interruzzjonijiet) Qed jingħad li diġa' sar ċertu xogħol u allura la qed isir xi tibdil, issa huwa l-mument li nidentifikaw spazju fejn jistgħu jitpoġġew id-dokumenti li ġew ippreżentati lill-kumitat. Naħseb ikun għaqli li narawh issa u mhux iktar tard meta  jitlesta x-xogħol.  Nixtieq li s-segretarja tal-kumitat tgħaddi dan il-messaġġ lill-iSpeaker sabiex naraw fejn nistgħu nidentifikaw area li tista’ tintuża għall-iskop li qed insemmu.  


KONSULTAZZJONI B'RIFERENZA GĦALL-ĦATRA TA' KUMMISSARJU GĦAT-TFAL

Il-Kumitat irriżuma mill-4 ta' Diċembru 2003 id-diskussjoni dwar il-ħatra tal-Kummissarju għat-Tfal.

IĊ-CHAIRPERSON: Niġi issa għas-suġġett li għandna fuq l-aġenda, u ċioè, il-kontinwazzjoni tal-konsultazzjoni b’riferenza għall-ħatra tal-Kummissarju għat-Tfal. Nixtieq nirreġistra li l-ġimgħa l-oħra kellna laqgħa ferm siewja, kellna diskussjoni matura, kien proċess ta’ esperjenza partikolari u naħseb esperjenza li ħadna gost biha kollha kemm aħna.    Kienet esperjenza pożittiva li forsi tista’ wkoll tgħin biex din is-sistema tintuża ma' kumitati oħra mhux biss mal-Kumitat dwar l-Affarijiet Soċjali b'riferenza għal din il-ħatra partikolari imma għal ħatriet oħra li jistgħu jgħaddu minn kumitati oħra.  

Naħseb għandu jitwassal il-messaġġ pożittiv tal-mod kif tmexxew l-affarijiet, kif kollha kemm aħna tgħallimna anke mid-diskussjoni li ħarġet u li wieħed jista’ jasal għal deċiżjoni b’dan il-mod u b’din it-tip ta’ konsultazzjoni.  

Magħna għal darb’oħra għandna membri tal-media u jekk inħossu li nixtiequ li jingħad diskors li ma nixtiequx li jiġi repetut barra,  allura nitolbu l-press jirtiraw pero` nasħeb li anke bil-press preżenti nistgħu nitkellmu b'mod liberu mingħajr ma nsemmu l-isem tal-persuna indikata. Ma nafx jekk hawnx oġġezzjoni li nħallu l-press jekk inżommu l-parametri li għadni kemm semmejt. 

Jidher li għandi l-kunsens tal-membri b’mod unanimu biex il-press tibqa’ fil-kamra.  Nixtieq nitlob il-kummenti tal-membri wara ż-żmien ta’ riflessjoni li kellna mill-aħħar laqgħa dwar il-persuna li ġiet indikata mill-Prim Ministru permezz tal-Viċi Prim Ministru. Hemm qbil, jew hemm xi ħaġa oħra li tixtiequ li niddiskutu aktar?
ONOR. MARIE LOUISE COLEIRO:  Naħseb li rrid ningħaqad ma’ dak li qalet iċ-Chairperson fir-rigward ta’ kemm l-aħħar laqgħa kienet esperjenza pożittiva u rrid nenfasizzaha anke min-naħa ta’ l-Oppożizzjoni ħalli kemm jista’ jkun dawn it-tip ta’ konsultazzjonijiet isiru b’dan il-mod.   Dan il-kumitat huwa estenzjoni tal-Parlament u allura l-partijiet kollha ġew involuti.  Hija esperjenza pożittiva għax din il-kariga hija storika u hija l-ewwel darba li aħna konna parteċipi fiha. Għallinqas, jien hekk inħossni.  Bħala persuna involuta fil-politika u fil-ħajja ċivili tal-pajjiż, ili nistenna li jkollna din it-tip ta’ kariga, dan it-tip ta' uffiċċju biex id-drittijiet tat-tfal mhux biss jiġu salvagwardjati imma enhanced u żviluppati iktar ma jgħaddi ż-żmien.   
Madam Chairperson, irrid issa nagħti feedback wara l-konsultazzjoni li kellna.  Min-naħa ta’ l-Oppożizzjoni m’hemmx dubju li nagħrfu, kif anke ntqal il-ġimgħa l-oħra,  li hemm persuni oħra li huma validi, imma wara l-argumentazzjoni u dak kollu li ntqal, min-naħa ta’ l-Oppożizzjoni qegħdin naċċettaw in-nomina tal-Prim Ministru li f’dan il-każ  ġiet trasmessa lilna permezz tal-Viċi Prim Ministru. F'dan l-animu pożittiv nawguraw lill-persuna li se tinħatar li mhux biss se tingħata s-setgħa legali permezz tal-liġi imma qed tingħata wkoll l-acclaim taż-żewġ naħat tal-Kamra, u  jekk Alla jrid, timxi ’l quddiem fid-doveri tagħha kif stabbiliti fil-liġi u j’Alla tkompli tiżviluppa l-istess liġi biex tkun iktar effettiva u tassigura li nilħqu l-oġġettivi li lkoll kemm aħna nemmnu fihom għall-ġid tat-tfal.  

IĊ-CHAIRPERSON: Nirringrazzjak.  Jien ġejt fdata min-naħa tal-grupp tal-gvern biex ninformakom li l-membri tal-gvern f'dan il-kumitat jaqblu man-nomina li ġiet preżentata mill-Viċi Prim Ministru. Bħalma qalet l-Onor. Coleiro,  m’hemmx dubju li hemm nies oħra li wieħed seta’ jikkonsidra u m’għandix dubju li kif esprimejt inti, Viċi Prim Ministru,  ġew konsidrati diversi nies biex wieħed jara min hi l-iktar persuna li tista’ taqdi l-funzjoni ta' kummissarju għat-tfal.  Hemm oħrajn li bħalha forsi jistgħu jaqdu  tajjeb il-funzjoni iżda minħabba ċirkostanzi u raġunijiet li inti esprimejt waqt il-fażi tal-konsultazzjoni meta l-laqgħa kienet bil-bibien magħluqa, aħna membri tal-gvern fuq dan il-kumitat, naqblu ma’ l-għażla li saret. Naturalment, anke  aħna nawguraw ħidma mill-iktar fejjieda lil din il-persuna li issa trid tiġi nominata mill-Prim Ministru. 

Nisperaw li n-nomina tkun mill-iktar fis possibbli ħalli jekk jista’ jkun, sa mill-ewwel tas-sena 2004,  ikun jista’ jinħatar il-kunsill  kollu.   Il-liġi tirrikjedi li mhux biss jinħatar il-kummissarju imma anke l-kunsill. Inħossni onorata li minħabba l-kariga tiegħi ta' chairperson ta’ dan il-kumitat se nkun membru ex ufficio tal-kunsill u nwiegħed li lil dan il-kumitat  inżommu informat b’dak li jkun qed jiġri fi ħdan il-kunsill tat-tfal.  

Inħeġġeġ ukoll li l-postijiet fil-kunsill li huma riżervati għat-tfal jimtlew kif provdut fil-liġi biex il-vuċi tat-tfal tkun verament qiegħda tinstema’ meta l-kbar jiddeċiedu affarijiet li se jaffettwaw il-ħajja u l-futur tagħhom. Nemmen li l-kunsill għandu ħafna x’joffri għat-tfal Maltin u bħalma ddeskrivewh l-Onor. Dolores Cristina u l-Onor. Marie Louise Coleiro,  il-ħatra tal-kummissarju se tkun rigal għat-tfal. Inzerta li qegħdin fi żmien il-Milied u allura għandna ħafna tfal li se jaqilgħu ħafna rigali pero` għandna wkoll numru ta’ tfal li mhux se jaqilgħu rigali u rridu niftakru fihom ukoll.  Għandna tfal li se jkunu qed jibku f’dan iż-żmien li  suppost għandu jkun żmien ta' ferħ għat-tfal tagħna.  Irridu nkunu konxji li għandna numru ta’ tfal li għal xi raġuni jew oħra ma tantx se jkunu ferħana dan il-Milied.  Nawgura li l-kunsill, permezz tal-ħatra tal-kummissarju għat-tfal, ikun wieħed effettiv biex verament niġbru l-frott, u l-ħidma tagħna tul dawn il-ħafna snin issir realta`. Naħseb li lkoll kemm aħna nħossuna kburin li bi ftit jew bil-ħafna pparteċipajna u konna strumentali biex fl-aħħar, il-kummissarju għat-tfal u l-kunsill tat-tfal jiġu in place.  

Nirringrazzjakom tal-parteċipazzjoni tagħkom u nitlob lill-Viċi Prim Ministru jikkomunika d-deċiżjoni ta’ dan il-kumitat lill-Prim Ministru ħalli l-affarijiet jimxu malajar kemm jista’ jkun.  

ONOR. LAWRENCE GONZI  (Viċi Prim Ministru u Ministru għall-Politika Soċjali):  Kelma waħda biss, Madam Chairperson. Jien ukoll nixtieq nirringrazzja lill-kumitat għall-opportunita` biex inkunu nistgħu nikkonsultaw magħkom dwar il-ħatra ta’ dan l-uffiċċju ġdid ta’ kummissarju għat-tfal.  Irrid ngħid li kienet esperjenza pożittiva immens u nħossni onorat li kelli l-opportunita` li nagħmel konsultazzjoni mal-kumitat u  issa, kif għedt inti tajjeb ħafna, nista’ nirrapporta lill-Prim Ministru li l-konsultazzjoni saret u li l-kummenti tal-kumitat huma favorevoli għall-persuna li ġiet nominata.  

Bi pjaċir, ma nafx jekk il-Membri nnotawx, illum poġġejt fuq il-Mejda tal-Kamra l-avviż legali li bih ġibt fis-seħħ l-artikoli kollha tal-liġi dwar il-kummissarju għat-tfal. Dan jippermettilna biex immedjatament nimxu bil-ħatra tal-kummissarju għat-tfal u l-affarijiet l-oħra provduta bil-liġi.  Nirringrazzjakom immensament u nittama li din tkun esperjenza li tiġi ripetuta f'affarijiet oħra.  

IĊ-CHAIRPERSON: Grazzi.  Id-data u s-suġġett tal-laqgħa li jmiss, tiġi komunikata lilkom aktar 'il quddiem.  

Fis-7.45 p.m. il-kumitat ikkonkluda u aġġorna għal data li kellha tiġi komunikata aktar tard.

